
Nd. 334. Frumvarp tillaga [195. mál]
um nýtt viðmiðunarkerfi fyrir laun o. fl.

Frá forsætisráðherra.

1. gr.
Kauplagsnefnd skal reikna vísitölu framfærslukostnaðar samkvæmt niðurstöðum

neyslukönnunar, sem gerð var á árunum 1979 og 1980. Grunntala hinnar nýju vísitölu skal
miðuð við verðlag í byrjun nóvembermánaðar 1982 og síðan skal reikna hana þrisvar sinnum
á ári, miðað við byrjun mánaðanna mars, júlí og nóvember eftir grundvallarreglum, sem
Kauplagsnefnd setur. Við þennan útreikning skal sleppa broti úr vísitölustigi, hálfu eða
minna, en annars hækka í heilt stig.

Óski stjórn Alþýðusambands Íslands eða stjórn Vinnuveitendasambands Íslands eftir
því, að vísitala framfærslukostnaðar verði reiknuð aukalega í öðrum mánuði en skylt er að
reikna hana samkvæmt fyrri málsgrein þessarar greinar, skal Kauplagsnefnd verða við þeirri
ósk, enda sé hún borin fram með minnst tveggja vikna fyrirvara.

2. gr.
Greiða skal verðbætur á laun hinn 1. apríl 1983 og síðan á fjögurra mánaða fresti miðað

við breytingar sérstakrar verðbótavísitölu, sem Kauplagsnefnd reiknar á sama tíma og vísitölu
framfærslukostnaðar.

Verðbætur á laun samkvæmt þessum lögum skulu reiknaðar með tveimur aukastöfum.
Kauplagsnefnd tilkynnir opinberlega hverju sinni, hvaða verðbætur skuli greiddar á laun.

Á tímabilinu 1. til 31. mars 1983 skal greiða sömu verðbætur á laun og gilda á
greiðslutímabilinu 1. desember 1982 til 28. febrúar 1983.

Breytingar á búvöruverði innan hvers verðlagsárs samkv. 9. gr. framleiðsluráðslaga nr.
95/1981 skulu eiga sér stað frá 1. apríl og 1. ágúst, en eigi frá 1. mars og 1. júní eins og þar er
mælt fyrir um. Gildistökutími verðbreytinga 1. desember samkv. téðri lagagrein helst
óbreyttur. - Sexmannanefnd getur komið sér saman um flutning gildistökutíma 1. ágúst til
september.

Verð á þeim fisktegundum, sem tilgreindar eru í tilkynningum Verðlagsráðs sjávar-
útvegsins nr. 1, 2 og 3/1983 sem gildir fyrir tímabilið 1. janúar til 28. febrúar 1983, skal
haldast óbreytt til 31. mars 1983.

3. gr.
Verðbótavísitala reiknast eftir vísitölu framfærslukostnaðar með þeim breytingum, sem

leiðir af 4. og 5. gr., og hefur grunntöluna 100 miðað við nóvember 1982.

4. gr.
Við útreikning verðbótavísitölu samkvæmt 3. gr. skal breyta frá framfærsluvísitölu til

lækkunar eða hækkunar í samræmi við þau áhrif, er leiðir af eftirtöldum breytingum sem
verða milli tveggja síðustu útreikningstíma hennar:
1. Breytingum á búvöruverði, er leitt hefur af breytingum á vinnulið verðlagsgrundvallar

búvöru og stafa af launahækkun á almennum vinnumarkaði. Gildir þetta eins, þótt slík
verðhækkun komi ekki fram í útsöluverði, sökum þess að hún hefur verið jöfnuð með
niðurgreiðslu.

2. Breytingum á áfengis- ogtóbaksverði.
3. Breytingum á gjaldskrám raf- og hitaveitna.
4. Breytingum á óbeinum sköttum og gjöldum.
5. Breytingum á niðurgreiðslum vöruverðs.

Leiðréttingar samkvæmt þessari grein eru gerðar sérstaklega hverju sinni og safnast
ekki upp sem sérstakur vísitöluliður.

5. gr.
Rýrni viðskiptakjör þjóðarbúsins á gildistíma þessara laga þannig, að innflutningsverð

hækki umfram útflutningsverð, skal draga frá hækkun verðbótavísitölu 30% þeirrar
hlutfallstölu, sem viðskiptakjararýrnuninni nemur. Við mat á viðskiptakjaraviðmiðun
verðbóta frá 1. apríl ár hvert skal byggt á viðskiptakjaravísitölu Hagstofu Íslands og
Þjóðhagsstofnunar fyrir síðasta fjórðung fyrra árs að tveimur þriðju en að einum þriðja á
mati á viðskiptakjörum á grundvelli dagverðs á helstu útflutnings- og innflutningsvörum
eftir miðjan febrúar sama árs; við mat á viðskiptakjaraviðmiðun verðbóta frá 1. ágúst skal
byggt á hliðstæðum upplýsingum fyrir fyrsta fjórðung sama árs að tveimur þriðju en að
einum þriðja á dagverðum eftir miðjan júní sama árs, og við ákvörðun verðbóta frá 1.
desember ár hvert skal byggt á hliðstæðum upplýsingum fyrir annan og þriðja fjórðung sama
árs að tveimur þriðju en að einum þriðja á dagverðum eftir miðjan október sama árs.

Á sama hátt og í 1. málsgrein segir skal viðskiptakjarabati koma til hækkunar
verðbótavísitölu við verðbótaútreikning. Ekki skal taka tillit til breytinga á viðskiptakjörum
samkvæmt þessari málsgrein, nema breytingin nemi 1% eða meira hverju sinni milli
útreikningsdaga verðbótavísitölunnar .

6. gr.
Vísitala framfærslukostnaðar með grunntölu 100 í byrjun janúar 1968, sbr. fyrri málsgr.

2. gr. 1. nr. 70 1967, skal reiknuð í síðasta sinn eftir verðlagi í nóvemberbyrjun 1982.

7. gr.
Forsætisráðherra skal setja nánari reglur um framkvæmd þessara laga.

8. gr.
Lög þessi öðlast þegar gildi.
Jafnframt falla úr gildi VIII. kafli laga nr. 13 10. apríl 1979,4. og 6. gr. laga nr. 10

13. apríl 1981, SVG og önnur ákvæði laga, er kunna að brjóta í bága við lög þessi.

Greinargerð.
Á undanförnum árum hefur fátt verið eins ofarlega á baugi í umræðum um efnahagsmál

og vísitölukerfið og á það jafnt við um útreikning vísitalna og tengingu launa við vísitölu.
Í janúarmánuði 1982 ákvað ríkisstjórnin samhliða efnahagsaðgerðum að taka viðmið-

unarkerfið til gagngerðrar endurskoðunar í samráði við hagsmunaaðila atvinnulífsins. Í
skýrslu frá ríkisstjórninni á þessum tíma segir svo:

"Ríkisstjórnin mun nú þegar boða til viðræðna við samtök launafólks og aðra
hagsmunaaðila atvinnulífsins um viðmiðunarkerfi, sem gæti komið í stað núverandi
vísitölukerfis og tryggt kauprnátt og jöfnun lífskjara, en væri laust við höfuðókosti þess
kerfis, sem nú gildir. M. a. verði reynt að finna leið til þess, að ráðstafanir til að jafna
orkukostnað landsmanna valdi ekki aukinni verðbólgu."

Í kjölfarið skipaði ríkisstjórnin þriggja manna nefnd til að annast viðræður við aðila
vinnumarkaðarins og gera tillögur um nýtt viðmiðunarkerfi. Í nefndinni voru Þórður
Friðjónsson, formaður, Halldór Ásgrímsson og Þröstur Ólafsson. Bolli Þór Bollason,
hagfræðingur hjá Þjóðhagsstofnun, hefur starfað með nefndinni.

Nefndin hóf störf í byrjun febrúar 1982 og hélt hún fyrstu viðræðufundi með aðilum
vinnumarkaðarins skömmu síðar. Síðar voru haldnir fjölmargir fundir með sömu aðilum.
Í þessum viðræðum var farið yfir hugsanlega möguleika til að nálgast það markmið að finna
nýtt viðmiðunarkerfi fyrir tengsl launa við verðlag, sem dregið gæti úr víxlhækkunum núver-
andi kerfis og jafnframt tryggt lífskjör. Vitað var fyrirfram, að verkefnið yrði á engan hátt
auðvelt, enda var það staðfest fljótlega í viðræðunum. Margvísleg sjónarmið komu fram hjá
viðræðuaðilum og varð fljótt ljóst að mikillar varfærni gætti hjá einstökum aðilum varðandi
breytingar. Almennt var þó álitið að núverandi kerfi væri á ýmsan hátt gallað. Viðræðurnar
voru þýðingarmikill vegvísir fyrir störf og tillögugerð nefndarinnar.

Í ágústmánuði voru ákveðnar hugmyndir lagðar fyrir hagsmunasamtökin. Þessar
hugmyndir voru í eftirfarandi fimm liðum:
,,1. Miðað verði við hinn nýja grundvöll vísitölu framfærslukostnaðar.
2. Ný vísitala, lífskjaravísitala, verði grunnur að nýju viðmiðunarkerfi fyrir laun. Þessi

vísitala reiknast út frá vísitölu framfærslukostnaðar, auk þess sem tekið yrði tillit til
breytinga á félagslegri þjónustu, útgjöldum til vegamála og tekjusköttum ríkisins á
einstaklinga.

3. Búvörufrádráttur og meðferð áfengis- og tóbaksverðsbreytinga við útreikning verðbóta
haldist óbreytt. Auk þess verði tekinn upp orkufrádráttur , þar sem breytingar á
gjaldskrám raf- og hitaveitna verði dregnar frá hækkun eða lækkun framfærsluvísitölu
við ákvörðun verðbóta.

4. Meðferð viðskiptakjara við útreikning verðbóta verði óbreytt.
5. Verðbætur greiðist á fjögurra eða sex mánaða fresti. Búvöruverð og fiskverð ákvarðist á

sömu dagsetningum."
Í framhaldi af umræðum um ofangreind atriði ákvað ríkisstjórnin með efna-

hagsráðstöfunum í ágústmánuði að taka upp nýtt viðmiðunarkerfi með hliðsjón af
framangreindum hugmyndum og skyldi það taka gildi við verðbótaútreikning eftir 1. desem-
ber 1982. Á þessum grundvelli starfaði nefndin síðan.

Nefndin lauk störfum Q. desember s.l., er hún skilaði niðurstöðum sínum til
ríkisstjórnarinnar. Nefndin skiptist í afstöðu sinni til breytinga á vísitölukerfinu. Meiri hluti
hennar, Þórður Friðjónsson og Halldór Ásgrímsson, lagði fram frumvarpsdrög, sem voru
byggð á fyrrgreindum hugmyndum sem samkomulag náðist um, þegar efna-
hagsráðstafanirnar voru gerðar í ágústmánuði. Álit meiri hlutans var í grundvallarat-
riðum fullmótaðar tillögur í samræmi við það samkomulag, sem vitnað var til í 1. lið
yfirlýsingar ríkisstjórnarinnar frá sama tíma um fyrirhugaðar efnahagsráðstafanir. Sá
valkostur var þó nefndur, að í stað svonefndrar lífskjaraviðmiðunar væri um margt
einfaldara og aðgengilegra að taka óbeina skatta og niðurgreiðslur út úr viðmiðuninni.

Þröstur Ólafsson skilaði séráliti. Frávik frá tillögum meiri hlutans fólust í tveimur
atriðum. Í fyrsta lagi taldi Þröstur að fresta bæri að koma á fjögurra mánaða kerfi um einn
mánuð, þannig að verðbætur greiddust næst 1. mars samkvæmt gamla kerfinu, en síðan yrði
fjögurra mánaða kerfið tekið upp. Í öðru lagi lagði hann til, að í stað tilgreindra
frádráttarliða kæmi fastur hlutfallslegur frádráttur. Um önnur atriði var í meginatriðum
samkomulag í nefndinni.

Í bréfi vísitölunefndarinnar til ríkisstjórnarinnar 6. desember s.L kemur m. a.
eftirfarandi fram:

"Meðfylgjandi frumvarpsdrög eru því byggð á yfirlýsingu ríkisstjórnarinnar, sem
mótaðist af málamiðlun, sem gerð var milli ólíkra sjónarmiða við mörkun efnahagsstefnunn-
ar fyrir þremur mánuðum. ÞÓað ýmislegt hafi breyst, bæði hvað varðar sjónarmið einstakra
nefndarmanna og eins hitt, að verðlagshorfur fara enn á ný versnandi, telur meiri hluti
nefndarinnar mikilvægt að framfylgja fyrrnefndri yfirlýsingu ríkisstjórnarinnar.

Hins vegar er ljóst að þær breytingar á vísitölukerfinu sem tillögur eru gerðar um eru
einar sér á engan hátt fullnægjandi til að leysa þann mikla jafnvægisvanda sem þjóðarbúið
stendur nú frammi fyrir. Í því sambandi kemur m. a. til greina að gera róttækari breytingar á
vísitölukerfinu og draga enn frekar úr víxlgangi verðlags og kaupgjalds. "

Sjálfvirk tenging launa við verðlagsbreytingar er einn rótgrónasti þátturinn í hinu
íslenska hagkerfi. Upphaf þessarar tilhögunar, sem allajafna gengur undir nafninu
vísitölukerfi, má rekja allt til áranna um og eftir 1920, en þá voru í gildi ákvæði um greiðslu
dýrtíðaruppbótar á laun í nokkrum kjarasamningum, svo og í launalögum ríkisstarfsmanna.
Víðtæk formleg vísitölubinding launa var hins vegar fyrst tekin upp með lögum árið 1939.

Alþt. 1982. A. (105. löggjafarþing). 238

Frá þeim tíma má segja að vísitölukerfið hafi verið meira og minna í gangi. Gangurinn
hefur á hinn bóginn verið ærið skrykkjóttur og langt því frá eins samfelldur og oft hefur verið
látið í veðri vaka. Þótt laun hafi lengst af á þessu tímabili verið tengd verðlagsvísitölu, þá
hefur sú tenging oft verið rofin, ýmist með beinu lagaboði um lengri eða skemmri tíma, þar
sem vísitölugreiðslur hafa verið skertar almennt, eða þær takmarkaðar við ákveðna hópa eða
ákveðin launamörk, eða samið hefur verið um tímabundnar skerðingar eða takmarkanir af
einu eða öðru tagi. Á árunum 1960-1964 var vísitölutenging launa bönnuð með lögum.

Þegar horft er til baka yfir þau rösklega 43 ár, sem liðin eru frá því vísitölukerfið komst
formlega á laggirnar, kemur í ljós, að sitthvað hefur verið við kerfið fengist. Raunar má
segja, að rauði þráðurinn í sögu vísitölukerfisins sé fólginn í aðgerðum, sem miða að því að
draga með einum eða öðrum hætti úr þeim sjálfvirka víxlgangi verðlags og launa, sem
vísitölukerfið stuðlar að. Vísitöluafskiptunum má til einföldunar skipa í tvo flokka. Í fyrri
flokknum eru frádráttarliðir, sem kalla má hefðbundna. Þessir liðir eru búvörufrádráttur ,
sem tekinn var upp með lögum árið 1950, og áfengis- og tóbaksfrádráttur, sem tekinn var upp
í samningum 1974. Þessir tveir frádráttarliðir hafa verið nær óslitið í gildi frá því þeir voru
fyrst teknir upp og teljast því varla til sérstakra skerðingarþátta. Í seinni flokknum eru allir
aðrir frádráttarliðir. Dæmi um þessa liði eru ákvæði í nýgerðum samningum ASÍ og VSÍ um
2,9% frádrátt frá verðbótavísitölu 1. september síðastliðinn og ákvæði bráðabirgðalaga frá
21. ágúst síðastliðnum um helmingun verðbóta 1. desember síðastliðinn. Þessu til viðbótar
má svo nefna viðskiptakjaraviðmiðunina, sem tekin var upp 1979, en hún getur raunar bæði
orkað til hækkunar og lækkunar á verðbótum.

Athyglisvert er, að á árunum 1939-1982 eru aðeins þrjú tímabil, sem ná yfir lengri tíma
en eitt ár, þar sem ekki hefur verið um að ræða sérstök afskipti af vísitölukerfinu, nefnilega
1945-1947, 1964--1967 og september 1981-ágúst 1982. Við lauslega skoðun kemur
ennfremur í ljós, að talið í mánuðum á öllu þessu tímabili hefur vísitölukerfið einungis verið
afskiptalaust í tæplega 3 ár, á árunum 1945-1947, en þá voru verðbætur óskertar með öllu.
Samanlagður tími hefðbundinnar skerðingar eingöngu telst tæplega 8 ár. En viðbótarskerð-
ingar hafa hins vegar verið við lýði í samtals 32 ár.

Þessi lauslega skoðun á vísitölukerfinu sýnir vel, hversu skrykkjóttur ferill þess er, og er
um leið vísbending um, að kerfið hefur vafasamt gildi sem sjálfvirkur launasetjari og til að
vernda kaup mátt launa. Með hliðsjón af þessu er ekki að undra, þótt endurskoðun á vísi-
tölukerfinu hafi oft borið á góma á síðustu árum og raunar áratugum. Skýringin á því hversu
erfiðlega hefur gengið að ná samkomulagi um endurbætur á vísitölukerfinu felst vitaskuld í
þeirri einföldu staðreynd, að afstaða launþega, atvinnurekenda og stjórnvalda hefur ekki
fallið saman í þessu efni.

Frá sjónarhóli launþega hefur verið litið á vísitölukerfið sem nauðsynlegan þátt í því að
tryggja og viðhalda kaup mætti launa í verðbólgu. Vísitölukerfið er talið tryggja sjálfkrafa
launahækkanir í kjölfar verðhækkana og þannig hefur kerfið verið talið beinlínis stuðla að
lengra samningstímabili en ella. Þessi skoðun á vitaskuld rétt á sér, en þó verður að hafa
fyrirvara um réttmæti hennar, meðal annars með hliðsjón af því, sem rakið var hér að
framan.

Frá sjónarhóli stjórnvalda hefur vísitölukerfið hins vegar þann ótvíræða ágalla, að með
því hefur reynst erfiðara en ella að brjótast út úr víxlgangi launa og verðlags. Þessari skoðun
hafa stjórnvöld oft fylgt eftir á undanförnum áratugum eins og sést best af því sögulega
yfirliti, sem dregið var upp hér að framan.

Það vísitölukerfi, sem nú er í gildi, er í megindráttum byggt á ákvæðum laga nr. 13 10.
apríl 1979, um stjórn efnahagsmála o. fl. Í stuttu máli má lýsa kerfinu þannig, að verðbætur
á laun eru greiddar á þriggja mánaða fresti samkvæmt breytingum sérstakrar verðbótavísi-
tölu. Verðbótavísitalan reiknast eftir vísitölu framfærslukostnaðar, en við útreikning
verðbótavísitölu skal draga frá framfærsluvísitölu þá hækkun hennar eða lækkun, sem leiðir
af eftirtöldum breytingum milli útreikningsdaga verðbótavísitölu.

1. Breytingar búvöruverðs, er leitt hefur af breytingum á vinnulið verðlagsgrundvallar
búvöru og stafa af hækkun á almennum vinnumarkaði, þ. e. hækkun búvöruverðs
vegna hækkunar á launum.

2. Breytingar á sköttum eða gjöldum eða álagning sérstakra skatta í því skyni að afla fjár til
að draga úr áhrifum olíuverðshækkunarinnar 1979/80 á framfærslukostnað þeirra
heimila, sem hita hús sín með olíu.

3. Breytingar á áfengis- og tóbaksverði.
Ennfremur er í þessum lögum ákvæði um sérstaka viðskiptakjaraviðmiðun, þannig að

viðskiptakjararýrnun komi til frádráttar verðbótum en viðskiptakjarabati til viðbótar.
Það atriði, sem oftast hefur borið á góma í umræðum um endurskoðun, á vísitölukerfinu,

er meðferð beinna og óbeinna skatta í vísitölunni. Eins og nú háttar eru allir óbeinir skattar
inni í vísitölunni en beinir skattar hins vegar utan hennar. Frá sjónarhóli stjórnvalda er þetta
einmitt megingalli kerfisins auk sjálfvirkni þess og ósveigjanleika án tillits til þess hvernig
árar í þjóðarbúskapnum.

Af hálfu hins opinbera eru augljós rök fyrir því, að breytingar á óbeinum sköttum hafi
ekki áhrif á verðbætur á laun. Öðruvísi hafa stjórnvöld í raun ekkert svigrúm til breytinga á
óbeinum sköttum án þess að með þeim sé hrundið af stað skriðu víxlhækkana verðlags og
kauplags, sem ónýta árangur slíkra hagstjórnaraðgerða á skömmum tíma. Það er mótsagna-
kennt, að kaupgjald hækki, ef óbeinir skattar eru hækkaðir til þess að draga úr umfram-
eftirspurn. Eftirspurnaráhrifin verða þá engin og einu áhrifin eru þau að herða á verðbólg-
unni. Ef óbeinir skattar væru teknir út úr vísitölunni, þyrfti einnig að fjarlægja niðurgreiðslur
úr henni.

Af hálfu launþega hefur verið bent á, að í núverandi kerfi - beinir skattar utan við en
óbeinir með - séu töluverðar líkur á því, að hlutfall beinna skatta verði hærra en ella. Úr
þessari hættu megi draga með því að taka beina skatta inn í vísitöluna. Ef litið er á
skattheimtu hins opinbera undanfarinn áratug, verður ekki séð, að hlutur beinna skatta í
heildartekjum hins opinbera hafi farið vaxandi. Vísitölubindingin virðist einkum hafa leitt til
þess, að skattar eru fremur lagðir á þær vörur, sem vega tiltölulega lítið í vísitölunni - eða á
aðföng og fjárfestingu atvinnuveganna - og skattheimtan lendir því á tiltölulega fáum
vörum. Þetta er vitaskuld auðveldara fyrir það, hvað vísitölugrundvöllurinn er orðinn
gamall. Það hlýtur að vera óheppilegt, að álagning skatta ráðist af vísitölukerfinu. Þeirri
spurningu verður ekki svarað, hvaða áhrif það hafi á verðbótavísitöluna, þegar til lengdar
lætur, hvort tekið er tillit til skattbreytinga eða ekki. Meginmálið er það, að ríkisvaldið geti
brugðist við snöggum hagsveiflum og breytt óbeinum sköttum, þegar þurfa þykir, án þess að
það hafi áhrif á laun með sjálfvirkum hætti. Hvort þau áhrif standa til frambúðar, hlýtur
alltaf að ráðast í kjarasamningum. Sama gildir um það, þegar hið opinbera vill auka
hlutdeild sína í þjóðartekjunum. Það á ekki að ráðast af vísitölukerfinu.

Annað atriði, sem nokkuð hefur verið rætt um í sambandi við vísitöluna, er verð á
innlendri orku. Um þetta gildir í reynd það sama og sagt var um skattana. Miklar
raforkuframkvæmdir hafa verið á döfinni undanfarin ár og mun meiri framkvæmdir eru
fyrirhugaðar á næstu árum. Vegna þessara miklu framkvæmda hefði verið nauðsynlegt og
verður fyrr eða síðar nauðsynlegt að hækka raforkuverð talsvert umfram almennar
verðbreytingar. Að öðrum kosti verða erlendar lántökur óeðlilega miklar. Hér verður
einnig að hafa í huga, að orkuverð í heiminum hefur hækkað verulega á síðasta áratug vegna
olíuverðshækkana 1973/74 og 1979/80. Verð á annarri orku hefur yfirleitt hækkað í kjölfar
olíuverðshækkananna, þótt hækkunin hafi ekki verið nærri því eins mikil og hækkunin á
olíuverðinu. Stjórnvöld hér hafa hins vegar ekki treyst sér til þess að taka það skref, sem
nauðsynlegt væri, vegna þeirrar vísitöluhækkunar , sem því fylgdi, og þar með sjálfkrafa
launahækkunar mánuði seinna og áframhaldandi víxlgangs. Þetta dæmi um orkuverð er alls
ekki einstætt. Þetta gildir alltaf, þegar verð á einhverju hækkar umfram almennt verðlag, af

hvaða ástæðu sem er. Slík hlutfallsleg verðhækkun getur auðvitað valdið verðbólgu, hvort
sem um vísitölubindingu er að ræða eða ekki, en í vísitölukerfi gerist það sjálfkrafa án þess
að nokkur þurfi að hræra legg né lið.

Hér að framan hafa einkum verið nefndir ýmsir þættir, sem dregnir eru frá hækkun
framfærsluvísitölu við ákvörðun verðbóta - eða ekki eru reiknaðir með í vísitölunni - eða
rætt hefur verið um að taka út úr. Tilgangur vísitölubindingar frá sjónarhóli launþega er sem
fyrr segir að tryggja kaupmátt þeirra launa, sem samið er um í kjarasamningum. Ennfremur
hlýtur það að vera kappsmál stjórnvalda, að vísitölukerfið setji efnahagsstjórninni ekki
stólinn fyrir dyrnar. Nú er það svo, að kaupmáttur launa verður ekki tryggður fyrir fram, á
hverju sem gengur. Kaupmáttur ræðst að lokum af afkomu þjóðarbúsins og framleiðni þess
og afkoma þjóðarbúsins getur breyst verulega á gildistíma kjarasamninga, eins og dæmin
sanna. Við slíkar aðstæður, eða þegar efnahagsþróunin virðist stefna þvert á markmið
stjórnvalda - t. d. að verðbólga fari ört vaxandi - hljóta stjórnvöld að grípa til aðgerða til
þess að hamla á móti. Þær aðgerðir geta þá meðal annars verið í því formi að breyta
fyrirkomulagi vísitölubindingar eða afnema hana alveg, að minnsta kosti um sinn. Um þetta
eru ótalmörg dæmi frá liðnum árum og ríkisstjórnum. Þetta mun örugglega endurtaka sig í
framtíðinni, ef svipuð staða kemur upp. Vísitölukerfi, sem ekki tekur tillit til rýrnunar
viðskiptakjara og undanskilur ekki opinbera skattlagningu, þrengir mjög svigrúm stjórn-
valda til að ná settum markmiðum í efnahagsmálum við breytilegar aðstæður. Aðrir frá-
dráttarliðir, svo sem búvörufrádráttur eða aðrir hliðstæðir liðir, eru hins vegar annars eðlis.
Þá er hægt að meta nokkurn veginn fyrirfram og þeir geta því tengst beint samningum um
önnur atriði, þ. m. t. um grunnlaun. Þessum liðum er ætlað að slæva víxlgang verðlags og
launa - eða launa og verðlags - og draga þannig úr verðbólguáhrifum vísitölubindingar-
innar.

Með því frumvarpi, sem hér liggur fyrir, er leitast við að sníða nokkra ágalla af
núgildandi vísitölukerfi. Sú kerfisbreyting, sem hér er gerð tillaga um, felur í sér annars vegar
viðleitni í þá átt að draga úr víxlgangi launa og verðlags og hins vegar að auka svigrúm
stjórnvalda til árangursríkrar hagstjórnar.

Kerfisbreytingin er í meginatriðum fjórþætt:
Í fyrsta lagi er lagt til, að tekin verið upp viðmiðun við nýjan grundvöll framfærsluvísi-

tölu. Með því ættu breytingar á framfærsluvísitölu, sem liggja til grundvallar breytingum á
verðbótum, að gefa réttari mynd af raunverulegum breytingum áframfærslukostnaði
heimilanna heldur en sá grundvöllur, sem notaður hefur verið undanfarin 15 ár.

Í öðru lagi er lagt til, að gerð verði sú grundvallarbreyting á núgildandi verðbótatil-
högun, að breytingar á óbeinum sköttum og niðurgreiðslum hafi ekki áhrif á greiðslu
verðbóta á laun. Með þessu væri svigrúm hins opinbera til hagstjórnar aukið að mun frá því
sem nú er.

Í þriðja lagi er lagt til, að tekinn verði upp sérstakur orkufrádráttur . Þessi tillaga er í
samræmi við þá áherslu, sem lögð hefur verið á það, að ráðstafanir til jöfnunar
orkukostnaðar og uppbyggingar í orkumálum örvi ekki víxlgang launa og verðlags.

Í fjórða lagi er lagt til, að verðbætur greiðist á fjögurra mánaða fresti í stað þriggja. Með
þessu verður dregið úr víxlgangi verðlags og launa og meira svigrúm gefst til þess að beita
almennum hagstjórnartækjum á árangursríkan hátt.

Rétt er að leggja áherslu á, að sú kerfisbreyting, sem hér er gerð tillaga um, felur ekki í
sér takmarkanir á verðbótagreiðslum umfram það, sem er að finna í núgildandi tilhögun.
Þannig vegur orkufrádrátturinn í raun upp á móti minni búvörufrádrætti samkvæmt nýja
framfærsluvísitölugrundvellinum. Á móti lengingu verðbóta tímabilsins kemur minni verð-
bólga og þar með minni kaupmáttarrýrnun milli útreikningsdaga vísitölunnar. Má ætla, að
kerfisbreytingin ein sér leiði til þess, að verðbólgan frá upphafi til loka þessa árs verði
a. m. k. um 5--6% lægri en að óbreyttu vísitölukerfi.

Um raunveruleg kjör launafólks í landinu koma til skjalanna ótalmörg önnur atriði
vegna áhrifa minni verðbólgu. Þannig má til dæmis nefna vaxtamálin. Lækkun verðbólgu
leiðir til lækkunar vaxta og þar með minni greiðslubyrði af lánum en annars hefði orðið að
óbreyttu kerfi. Snertir það mjög það launafólk, sem ber þunga greiðslubyrði vegna lána, til
dæmis vegna húsbygginga.

Þessu til viðbótar má nefna, að með þeirri breytingu, sem hér er gert ráð fyrir, er mjög
dregið úr víxlgangi verðlags og launa og þar með úr verðbólgu, þannig að rekstrargrund-
völlur atvinnuveganna - og þar með atvinnuástandið í heild - verður þeim mun tryggari.
Þetta er í raun kjarni málsins.

Að öllu þessu samanlögðu verður þVÍ að telja, að kerfisbreytingin feli í sér verulegar
lagfæringar á vísitölukerfinu með tilliti til aukins svigrúms til hagstjórnar, auk þess sem
dregið yrði úr víxlgangi verðlags og launa og þar með úr verðbólgu, án þess að röskun verði á
kaupmætti tekna heimilanna. Þetta er megintilgangur þessa frumvarps.

Athugasemdir við einstakar greinar frumvarpsins.
Um 1. gr.

Hér er lagt til, að tekinn verði Í notkun nýr grundvöllur vísitölu framfærslukostnaðar
samkvæmt niðurstöðum neyslukönnunar, sem gerð var á árunum 1979 og 1980. Sá
vísitölugrundvöllur, sem gilt hefur frá 1968, er byggður á niðurstöðum búreikninga 100
fjölskyldna í Reykjavík á árunum 1964-1965. Hann sýnir því útgjöld fjölskyldna til kaupa á
vöru og þjónustu samkvæmt neysluvenjum þess tíma, alls á sjötta hundrað mismunandi liðir.
Þessi útgjöld eru síðan færð fram til verðlags á hverjum tíma samkvæmt upplýsingum um
verðbreytingar á hinum einstöku liðum í vísitölugrundvellinum. Framfærsluvísitalan er
þannig miðuð við neysluvenjur eins og þær voru 1964-1965, á því verðlagi sem er í gildi
þegar upplýsingum er safnað um verð á einstökum liðum vísitölunnar hverju sinni. Á
undanförnum tveimur áratugum hafa orðið verulegar breytingar á neysluvenjum fólks, eins
og glögglega kemur fram við samanburð við nýju neyslukönnunina, sem fór fram á árunum
1979-1980. Núgildandi grundvöllur gefur því engan veginn rétta mynd af raunverulegri
neyslu heimilanna eins og hún er nú. Auk þess kann úreltur vísitölugrundvöllur að valda
efasemdum um, að opinberar verðmælingar séu réttar og þær gerðar á viðunandi hátt.
Jafnframt er viss hætta á, að innbyggð skekkja þróist í hagkerfinu, þar sem verðbreytingar á
einstökum liðum vísitölunnar hafa ekki sömu áhrif á hækkun framfærsluvísitölu og í
raunveruleikanum, þótt ekki sé unnt að segja fyrir um, hvort slíkar misvísanir feli í sér, að
hlutfallslegar verðbreytingar mælist öðruvísi, þegar á heildina er litið. Af þessum sökum er
hér lagt til, að tekin verði upp viðmiðun við hinn nýja grundvöll.

Ákvæði 2. málsgr. eru óbreytt frá því, sem nú er í lögum.

Um 2. gr.
Miðað er við að verðbætur verði óbreyttar frá desemberbyrjun 1982 til marsloka 1983.

Síðan er gert ráð fyrir, að greiðsla verðbóta á laun miðist við breytingar sérstakrar verð-
bótavísitölu og að verðbætur séu greiddar þrisvar sinnum á ári. Tillagan um breytingu
verðbótatímabilsins grundvallast á þeim forsendum meðal annars, að með þessu fyrirkomu-
lagi yrði dregið úr hraða verðbólgu og meira svigrúm gefið til undirbúnings efnahagsaðgerða á
breiðum grundvelli til viðnáms gegn verðbólgu. Örar víxlhækkanir verðlags og kaupgjalds
gera beitingu almennra hagstjórnaraðferða, sem byggja á heildstæðri ríkisfjármála- og pen-
ingamálastefnu, torvelda í framkvæmd og viðureignin við verðbólguna verður því erfiðari en
ella. Þess vegna er brýnt, að viðmiðunarkerfi launa sé þannig úr garði gert, að nægjanlegt
svigrúm sé til að beita almennum hagstjórnartækjum á árangursríkan hátt. Annað atriði
þessu nátengt er, að komið verði á samræmingu allra mikilvægustu verðákvarðana, þannig

að fiskverð og búvöruverð verði ákveðið á sama tíma og verðbætur eru greiddar. Þessi
samræming ætti einnig að auðvelda að koma á samræmi í kjaraþróun hjá hópum, sem njóta
verðbóta, og hópum, sem ekki njóta þeirra sjálfkrafa. Þannig gæti verið bót að þessari
breytingu frá sjónarmiði friðsamlegra samskipta á vinnumarkaðnum í heild, því mikilvægt er
að eitt gangi yfir alla í þessum efnum.

Ákvæði 2. málsgr. eru þau sömu og í núgildandi lögum.

Um 3. gr.
Þarfnast ekki skýringa.

Um 4. gr.
Í þessari grein er að finna þá grundvallarbreytingu á núgildandi verðbóta tilhögun að

lagt er til, að breytingar á óbeinum sköttum og niðurgreiðslum hafi ekki áhrif á greiðslu
verðbóta á laun. Sem dæmi um slíka óbeina skatta og gjöld má nefna söluskatt, aðflutnings-
gjöld, innflutningsgjöld og vörugjöld, en gert er ráð fyrir, að um nánari framkvæmd þessara
ákvæða verði kveðið á í reglugerð. Eins og fram kemur í greinargerðinni hér að framan eru
af hálfu hins opinbera augljós rök fyrir því, að breytingar á óbeinum sköttum hafi ekki áhrif
á verðbætur á laun, þar sem stjórnvöld hafa að óbreyttu kerfi í raun ekkert svigrúm til
breytinga á óbeinum sköttum án þess að með þeim sé hrundið af stað skriðu víxlhækkana
verðlags og kaupgjalds, sem ónýta árangur slíkra hagstjórnaraðgerða á skömmum tíma. Þeirri
spurningu verður ekki svarað, hvaða áhrif það hafi á verðbótavísitöluna, þegar til lengdar
lætur, hvort skattar eru með í viðmiðuninni eða ekki. Meginmálið er það, að ríkisvaldið geti
brugðist við snöggum hagsveiflum og breytt óbeinum sköttum, þegar þurfa þykir, án þess að
það hafi áhrif á laun með sjálfvirkum hætti. Hvort þau áhrif standa til frambúðar, hlýtur
alltaf að ráðast í kjarasamningum. Sama gildir um það, þegar hið opinbera vill auka hlutdeild
sína í þjóðartekjunum. Það á ekki að ráðast af vísitölukerfinu. Þetta er grundvallar-
sjónarmiðið að baki þessarar tillögu.

Þá er einnig í þessari grein það nýmæli, að tekinn er upp nýr frádráttarliður,
orkufrádráttur. Eins og nú háttar eru í gildi tveir frádráttarliðir, annars vegar búvörufrá-
dráttur og hins vegar áfengis- og tóbaksfrádráttur . Báðir þessir þættir hafa verið liður í því að
draga úr víxlhækkunum verðlags og launa þar sem þær eru hvað augljósastar og var
búvörufrádrátturinn tekinn upp 1950 en áfengis- og tóbaksfrádrátturinn 1974.

Á það hefur verið lögð áhersla, að ráðstafanir til jöfnunar orkukostnaðar og
uppbyggingar í orkumálum örvi ekki víxlgang launa og verðlags. Meðal annars með hliðsjón
af þessu sjónarmiði er hér lagt til, að tekinn verði upp nýr frádráttarliður, orkufrádráttur ,
sem skilgreinist þannig, að breytingar á gjaldskrám raf- og hitaveitna verði dregnar frá
hækkun eða lækkun framfærsluvísitölu við ákvörðun verðbóta. Vægi frádráttarliða sam-
kvæmt þessari tillögu yrði því svipað og verið hefur á undanförnum árum eða 12-13%.

Um 5. gr.
Ekki er gert ráð fyrir breytingum á meðferð viðskiptakjara við útreikning verðbóta að

öðru leyti en því, sem leiðir af lengingu verðbótatímabilsins.

Um 6. gr.
Ekki er gert ráð fyrir að vísitala framfærslukostnaðar verði reiknuð út í febrúarbyrj-

un 1983.

Um 7. og 8. gr.
Þarfnast ekki skýringa.

